
友諒稍遠若先擊友諒則士誠必乘我後此亦一計然不

知友諒剽而輕士誠狡而懦友諒之志驕士誠之器小志

驕則好生事器小則無遠圖故友諒鄱陽之役與戰宜速

吾知士誠必不能越姑蘇一步以爲之援也向若先攻士

誠則姑蘇之城幷力堅守友諒必空國而來我將撤姑蘇

之師以禦之則疲于應敵事有難爲朕之所以取二寇者

固自有先後也二寇旣除兵力有餘鼓行中原宜無不下

或勸朕盪平羣寇乃取元都若等又欲直走元都兼舉隴

蜀皆未合朕意朕所以命卿等先取山東次及河洛者先

聲旣震幽薊自傾且朕親駐大梁止漳關之兵者知張思

道李思齊王保保皆百戰之餘未肯遽降急之非北走元

都則西走隴蜀幷力一隅未易定也故出其不意反斾而

北元衆膽落不戰而奔然後西征張李二人望絕勢窮不

勞而克惟王保保猶力戰以拒朕師向使若等未平元都

而先與之角力彼人望未絕困獸猶闘聲勢相聞勝負未

可知也事勢與友諒士誠又正相反至于閩廣傳檄而定

區區巴蜀恃其險遠此特餘事耳若等可以少解甲冑之

勞矣於是達等皆頓首謝○設壇親祭戰没功臣幷及軍

士且撫養其父母子孫俾食其祿羣臣莫不感動○上朝

罷退坐東閣召諸武臣問之曰爾等退朝之暇所務者何

--

事所接者何人亦嘗親近儒生乎往在戰陣之閒提兵禦

敵以勇敢爲先以戰闘爲能以必勝爲功今閒居無事勇

力無所施當與儒生講求古之名將成功立業之故事君

有道持身有禮謙恭不伐能保全其功名者何人驕淫奢

侈暴横不法不能保全終始者何人嘗以此爲鑒戒擇其

善者而從之則可與古之名將並矣○户部言陝西察罕

腦兒之地有大小鹽池請設鹽課提舉司撈鹽夫百餘人

蠲免雜役專事煎辦行鹽之地東至慶陽南至鳳翔漢中

西至平凉北至靈州募商人入粟中鹽粟不足則以金銀

被帛愚驢牛羊之類驗值準之如此則軍儲不乏民獲其

利從之○大明志書成○建奉先殿於乾淸宮左自太廟

一歲五享之外每日焚香朔望薦新節序及生辰皆於此

祭祀用常饌行家人禮○命京都府州縣及里社皆設壇

祭無祀鬼神

辛亥〈洪武四年〉

正月左丞相李善長乞致仕許之賜臨濠田若干頃佃户

一千五百户守墳人户一百五十户儀仗户二十家仍詔

善長董建中都宮殿○詔給賜公侯徐達等臨濠田地佃

户守墳人户儀仗户各有差○賜誠意伯劉基歸老鄕里

○僞夏明昇尙據巴蜀　上乃祀吿于上下神祗命諸將

